МИЛЛИ АШ-ҺЫУ ТУРАҺЫНДА ШИҒЫРҘАР 


БАЛ 
Хуш еҫле туҫтаҡ өҫтәлдә, 
Эсе тулы һары бал. 
Һары бал гел алда тормай. 
Бар сағында туйып ҡал! (Г.Юнысова) 

БУҘА 
Шифалы был эсемлекте 
Күптәр эсергә ҡыҙа. 
Һоло, арпа йә боҙайҙан 
Әсетелә ул буҙа. (С.Ғәләүетдинов) 

ҠОРОТ 
Оҙон юлда тәмләп алһаң, 
Көс-ҡеүәт бирә ҡорот. 
Һыу кәрәкмәй ул булғанда, 
Китһә лә ауыҙ ҡороп. (Н.Сәлимов) 

АЙРАН 
Әсәй майҙың туртаһына 
Айран беште. 
Күрше ҡарсыҡ, маҡтап–маҡтап, 
Уны эсте. 
– Айрандың да шифаһы бар, 
Килен, – тине. 
– Хәл белергә һеҙгә тағы 
Киләм,– тине. (С.Ғәләүетдинов) 

ҠАТЫҠ 
Өләсәйем, һөт ойотоп, 
Әҙерләй гелән ҡатыҡ. 
Уйнап арып, ҡустым менән 
Ҡатыҡ эсергә ҡайттыҡ. (Н.Сәлимов) 

ҠЫМЫҘ 
Өләсәйем ҡымыҙ бешә, 
Нисек беләге талмай? 
Ағас көбөлә, гөбөрләп, 
Кәзә ҡымыҙы ҡайнай. 
Өләсәй әйтә, ҡымыҙҙы 
Баһадирҙар эсә, ти. 
Бәләкәй малайҙар унан 
Көслө булып үҫә, ти. (Г.Ғәлиева) 

БАЛ 
Бик тә тәмле 
Бал, бал, 
Әсәй, сәйгә 
Һал, һал. 
Ауырымам 
Ҡыш-ҡыш, 
Бал ашаһам 
Йыш-йыш. (Г.Ситдиҡова) 
ТУЛТЫРМА 
Килгәнһең икән, түрҙән уҙ, 
Тартынып та ултырма. 
“Ризыҡ йөрөтә” тиҙәр бит, 
Ауыҙ итсе тултырма. (С.Ғәләүетдинов) 

ЫУМАС 
Арыш оно аҡ ҡына, 
Иләп алдым һаҡ ҡына. 
Ыумас ашы танһыҡҡа, 
Килешә ас ҡорһаҡҡа. 
Ыуҙым-ыуҙым, ыуылды, 
Ыумасым аҙ тойолдо. 
Он өҫтәнем аҙыраҡ, 
Ыуылһын ул вағыраҡ. (Р.Ураҡсина) 

ТУҢ МАЙ 
Ҡыҙҙырмаһаң, был аҡ май 
Бүлмәлә иреп аҡмай. 
Уның исеме - туң май. 
Туң май һыуыҡта туңмай. 
Ғәжәп бит: үҙе май, 
Ә былай ашап булмай. (М.Сиражи) 

АЙРАН 
Башҡа эсемлектәрҙән 
Тәмен бик тиҙ айырам: 
Ҡымыҙҙан һис кәм түгел, 
Әсәйем бешкән айран. 
(С.Ғәләүетдинов) 

ЙҮКӘ БАЛЫ 
Олатай кәрәҙ ҡырҡты ла, 
Аша, тип, өҫтәлгә 
Кәрәҙле бал ултыртты. 
Бына һиңә йүкә балы, 
Бер ҡабып ҡара әле! 
Беҙҙең яҡтың йүкәләре 
Йәмле генә түгел икән, 
Тәмле лә икән әле. (Г.Ғәлиева) 

ӘПӘКӘЙ 
Ҙур үҫәйем тиҙ генә, тип, 
Гөлсөм ашай әпәкәй. 
Тамаҡ туйғас бик күңелле, 
Ҡулдар итә сәпәкәй, 
Тәмле булды әпәкәй. (Ф.Ғөбәйҙуллина) 





ҠЫҘЫЛ ЭРЕМСЕК 
Эй эремсек-эремсек, 
Аҡ эремсек яратам. 
Аҡ эремсек туйҙырһа, 
Ҡыҙылын да ҡайнатам. 
Әсей башлаған һөтөм, 
Иртәндән шуны көттөм, 
Саҡ ҡына ҡатыҡ ҡойҙом, 
Ҡайнатырға ла ҡуйҙым. 
Эһем, эһем, эремсек, 
Ҡыҙарҙы бит эремсек. 
Һөҙөп алдым, киптерҙем, 
Сәй янына килтерҙем. 
Эремсек эрей телдә, 
Сәй эсергә кил һин дә. (Р.Ураҡсина) 

ҠЫМЫҘ БЕШӘ ӘСӘЙЕМ 
Атайым йылҡылар көтә, 
Әсәйем бейә һауа. 
Бейә һөтөнән бешелгән 
Ҡымыҙ – мең сиргә дауа. 
Ауырыуҙар ул ҡымыҙҙы 
Бик яратып эсәләр. 
Бәләкәстәр ауыҙ итһә, 
Көслө булып үҫәләр. 
Батырҙар эсемлеге тип, 
Әйтмәйҙәр уны юҡҡа. 
Борон-борон замандарҙа 
Булған ул һәр бер йортта. 
Ҡарттар әйткән, ҡымыҙ эскән 
Һау-сәләмәт, шат йәшәр. 
Шуға уны яһау серен 
Отоп алған,ти, йәштәр. (З.Ҡотлогилдина) 

БӘЛЕШ 
Иләктән үткәр оноңдо, 
Тоҙ, йомортҡа әҙерлә. 
Май ирет, һөтөңдө йылыт, 
Баҫ та 
Йәймә хәҙергә. 
Үпкә, бауыр, эсәк, ҡарын 
Һәйбәт була бәлешкә. 
Һуған, борос, картуф, кишер, 
Шунан һурпа йәтешлә. 
Табаңды йылыт та 
Майла. 
Семәрлә бәлеш өҫтөн. 
Мейесеңде томалап ҡуй, 
Парланып ҡына бешһен. 
Хужабикә йөҙөн нурлай, 
Табынды ҙурлай бәлеш. 
Өйрән ҡыҙым, 
Бындай һөнәр – 
Өлөшкә төшкән көмөш. (Т.Ғәниева) 

ТУЛТЫРМА 
Һум ит, бауыр, үпкә, ҡарын, 
Һуған, борос һәм һарымһаҡ, 
Ярма ҡушып эсәктәргә 
Тултырыла ҡаҙы һымаҡ. 
Шыплап тултырһаң, ярыла, 
Бер самалап урын ҡалдыр. 
Бешерҙеңме? 
Тәгәрмәсләп 
Киҫкелә лә... 
Йә һоғондор! (Т.Ғәниева) 

БИШБАРМАҠ 
Йылҡы, ҡаҙ, һарыҡ итенән 
Бишбармаҡ була һәйбәт. 
Талғын ҡайнаһын ҡаҙаның, 
Усағын кәмет әҙләп. 
Йомортҡа һыт ҡамырыңа, 
Һурпаға ҡушып ҡына. 
Ҡаты булмаһын, йыбанмай 
Иҙ бик тырышып ҡына. 
Һалмаға тип йәйгән йәймәң 
Үтә күренеп торһон. 
Кипһен бер аҙ. Шаҡмаҡ-шаҡмаҡ 
Киҫеп сығырлыҡ булһын. 
Һурпа табынға ҡоротлап, 
Ит һалмалап бирелә. 
Борослап-һуғанлап ебәр – 
Оло аш бит, иренмә! (Т.Ғәниева) 

БАУЫРҺАҠ 
Ун йомортҡа һыт та, иләп, он ҡуш, 
Бер стакан аҡ май иретеп һал. 
Һеркә ҡушҡан семтем сода өҫтә, 
Балғалаҡ тоҙ. 
Ҡамыр яһа шунан. 
Йә булдымы? Ваҡ-ваҡ киҫкелә лә 
Тәгәрләтеп яһа оҙонса бау. 
Борсаҡ-борсаҡ уны ҡырҡҡылап сыҡ, 
Үткер бысаҡ менән йәтеш турау! 
Ҡыҙған майҙа шыжлап бешкәнендә 
Һөҙгө менән бутап, болғатып тор. 
Ашыҡтырма! Бауырһағың алһыу 
Төҫкә инһә, табын үтә матур. 
Баллап өйөп ҡуйһаң, сәк-сәк була, 
Ҡалай иткәндә лә ҡотло-затлы. 
Юҡҡамы ни, туйҙың иң зиннәтле 
Күстәнәсе, тиҙәр бауырһаҡты. 
(Т.Ғәниева) 






ЛӘҮӘШ 
Әсәй менән йәй көнө 
Йөрөнөк беҙ еләккә. 
Ул еләген, ул алмаһын, 
Киптерҙек беҙ кәрәккә. 
Ҡыш көнө килеп етте, 
Төшөрҙөк беҙ еләкте. 
Киптереп элеп ҡуйған 
Еләк хәҙер кәрәкте. 
Ебеткәс турағыстан, 
Әсәй үткәрә һалды. 
Шәкәр ҡомо ҡуштыҡ та 
Еләк бутҡаһы алдыҡ. 
Он, һөт, сөпрә, йомортҡа, 
Тағы май һәм тоҙ кәрәк. 
Иртән баҫҡан ҡамыр ҙа 
Әҙер булды төшкөлөк. 
Ҡамыр йәйҙек табаға, 
Өҫтөнә еләк йәйҙек. 
Биҙәкләп ҡуйғас ситен, 
Хәтерләп алдыҡ йәйҙе. 
Ун биш минутҡа таба 
Ҡыҙыу мейескә инде. 
Минең тыуған көнөмә 
Ләүәш тә беште инде! 
(З.Аҡбутина)

ҠОРОТ 
Әсәй көн дә һөт ойотоп, 
Ағас көбөгә ҡойҙо. 
Һауыт тулғас та, эркетте 
Бер көн ҡайнатып ҡуйҙы. 
Киндер тоҡҡа һалды ла ул, 
Һыуын һарҡыта элде. 
Хуш еҫтәре өйгә тулған, 
Йоторлоҡ хатта телде. 
Өс көн үткәс, әсәй уны 
Ҡамыр кеүек тасҡаны. 
Самалап ҡына тоҙ һалды, 
Өҫтәмәне башҡаны. 
Өҫтәл тулы ҙур йомғаҡтар, 
Табынға ҡуйһаң, әҙер. 
Байтағын ул ыҫланы, 
Ыҫлайҙар һирәк хәҙер. 
Ҡулға алған һайын китә 
Ауыҙ һыуҙары ҡороп. 
Әй, татлы ла, хуш еҫле лә 
Әсәй эшләгән ҡорот. (С.Ғәләүетдинов) 

БЫЛАУ 
Һимеҙ итте шаҡмаҡлап турайһың, 
Кишер туҡмас кеүек киҫкеләнә. 
Байтаҡ ҡына итеп һуған әрсе, 
Майҙы йәлләй күрмә һис кенә лә. 
Дөгөң таҙа булһын, сүплә, сайҡа, 
Былау бешереүгә ҡаҙан матур. 
Ярмаң ебей. Үҙең шул арала 
Ит, кишер һәм һуған ҡыҙҙыра тор. 
Ит әҙерме? Уға борос өҫтә. 
Дөгөң һал. Һыуың ни самалы? 
Бер илеләй генә артыҡ булһын... 
Күңеллеме таңдыр боҫрағаны? 
Бығып бешһен былау һүрән утта, 
Ҡуҙын тартҡан мейес ҡулай ғына. 
Ул еҫтәре, ул төҫтәре ҡалай! 
Килешеп тора байрам табыныңа. (Т.Ғәниева) 

ИКМӘК 
- Әпәкәйҙе ҡалай бешерәләр? 
- Ҡояш төштө уҙғас баш әҙерлә. 
- Ҡайнар һыуҙа ондо иҙеп ҡуйҙым. 
- Сөпрә ҡуш та ултырт йылы ергә. 
- Әсәй, ҡояш офоҡтарға сумды... 
- Бисмиллалап, балам, ҡамыр туғы. 
- Нисаҡлыраҡ итеп самалайым? 
- Бер сүмесе – бер таба тиң һыуҙы. 
Ипләп кенә мейес башына ҡуй, 
Бәпес кеүек итеп өҫтөн көплә. 
Изге ниәттән тип, ҡояш менән 
Уятырһың үҙен. Йоҡлап китмә. 
Майлап ҡына яйлап ҡамыр баҫһаң, 
Мейес һүрелгәнсе күтәрелер. 
- Алһыу ғына бейек әпәкәйем! 
- Икмәк төҫө – ҡояш төҫтәрелер. 
(Т.Ғәниева) 


Нимә эсергә? 
Төрлө –төрлө һыуҙар һата 
Киоскылағы апай. 
Бер көн шешәләрҙә ҡымыҙ 
Алып алып ҡайтҡайны атай. 

-Һаулыҡ өсөн бик файҙалы 
Эсегеҙ,—тине беҙгә. 
--Үпкәм таҙа буһын,--тием, 
Эсәмен уны көн дә. 

-Буҙа - бауыр өсөн һәйбәт, 
Уны ла эс, бәпәйем ! 
Әллә ҡайҙан отоп алған, 
Буҙа эшләй әсәйем. 

Буҙа менән ҡымыҙ бит ул— 
Милли эсемлегебеҙ. 
Төрлө һыуға ҡыҙыҡмайбыҙ, 
Шуларҙы эсәбеҙ беҙ! 
Земфира Аҡбутина.

